
వాల్మీకికృతమ్ మహాభారతగ్రన్థకవచమ్ 

వాల్మీకిరువాచ ।
కవచం కథ్యతే విప్ర భారతస్య శ‍ృణుష్వ తత్ ।
ఓం నమో భగవతే తుభ్యం వాసుదేవాయ ధీమహి ।
నరాయ పరమేశాయ జీవాయ పరమాత్మనే ॥ ౧॥
ఆదిపర్వ పాతుమూలవీజం పాతు ద్వితీయకమ్ ।
ఋషిర్నారాయణః పాతు శక్తీరామాయణం తథా ॥ ౨॥
విరాటపర్వ ఛన్దశ్చ  దేవతార్యాస్తవోఽవతు ।
ప్రమాణం  భగవద్గీతా  శక్తిమాన్ పాతు భీష్మకః ॥ ౩॥
ప్రతిపాద్యం  ద్రోణపర్వ  కార్ణ పర్వార్థకోఽవతు  ।
నిర్ణయః  శల్యపర్వ స్యాత్ కర్తా పాతు గదాదికమ్ ॥ ౪॥
ప్రయోజనం  శాన్తిపర్వ స్వరూపమాశ్వమేధికమ్ ।
లక్షణఞ్చావగమ్యఞ్చ లయశ్చాన్యాన్యవన్తు మామ్ ॥ ౫॥
అవ్యాదాచరణీయఞ్చ సర్వాశ్చర్యమథోత్తరమ్ ।
ఏతద్వై  కవచం ధృత్వా కురు భారతముత్తమమ్ ॥ ౬॥
భారతే ఫలసిద్ధిశ్చ  కవచాదప్యతో భవేత్ ।
పఠ రామాయణం వ్యాస కావ్యవీజం సనాతనమ్ ॥ ౭॥
పురాణానాఞ్చ సర్వేషాం క్రమ  ఏవంవిధో మతః ।
అష్టాదశ  పురాణాని తత్త్వాన్యష్టాదశైవ   తు ॥ ౮॥
ఏవఞ్చోపపురాణాని తత్త్వాన్యష్టాదశైవ   తు ।
మహాపురాణేషు మునే శ్రీభాగవతమన్తతః  ॥ ౯॥
బృహద్ధర్మపురాణఞ్చ  పురాణేష్వితరేషు చ ।
మునే ఆచరణీయం స్యాత్మూలాదీనీతరాణి చ ॥ ౧౦॥
కురు సర్వపురాణాని మహాభారతమేవ చ ।

తేషు తేషు పురాణేషు మహాభారత ఏవ చ ।
యత్ర రామచరిత్రం  స్యాత్ తదహం తత్ర శక్తిమాన్  ॥ ౧౧॥
బ్రహ్మణో  వచనం వ్యాస ప్రతిపాల్యం  కరోమి వై ।
అన్యేషాన్తు మునీనాం వై గ్రన్థేషు   సఙ్గ్రహీ  కృతీ ॥ ౧౨॥
॥ ఇతి బృహద్ధర్మపురాణే  త్రింశత్తమోఽధ్యాయే  వ్యాసమహర్షే
వాల్మికీద్వారా (మహా)భారతతత్త్వోపదేశః సమ్పూర్ణః  ॥
॥ బృహద్ధర్మపురాణమ్  । పూర్వఖణ్డః  । అధ్యాయః ౩౦। ౪౧-౫౨॥

